
1. NAZIOARTEKO ORDENAMENDUA ETA ESTATUEN ARTEKO HARREMANAK

1.1. Alderdi orokorrak

Zuzenbidea sortzeko orduan, Espainiar Estatuaren iharduera bi eremutan ematen da: barne-maila batean, eta nazioarte maila batean. Hauek berez bi ordenamendu autonomo dira, baina beraien artean badago harremana. Harreman hau arautzen duen oinarrizko printzipioa iharduera juridikoaren koherentzia izango da, hau da, bi ordenamendu ezberdin hauen artean sor daitezkeen antinomia edo kontraesanak ekidin behar direla.


Bi ordenamendu hauen arteko harremana orekatzeko orduan, postulatu garbi bat nabarmentzen da: Nazioarteko Zuzenbidearen nagusitasuna. Honen ondorioz, Estatu batek onartu dituen nazioarteko obligazioek barne Zuzenbidearekiko lehentasuna dute. Lehentasun hau bi zentzutan ikus daiteke: alde positibo batetik, nazioarteko obligazioak baliozkotasunez onartu dituen Estatua hauen egikaritza bermatuko duten aldaketa (barne-legedian) burutzera behartuta dago; alde negatibo batetik, Estatuek obligazioak fede onez bete behar dituzte, eta ondorioz ezingo da nazioarteko printzipio, arau edo obligaziorik baztertu barne Zuzenbidearen aurkakoak direla argudiatuz. Printzipio hau erabat kontsolidatua dago jurisprudentzian ere.

1.2. Bi sistemen arteko harreman-eskema

Harreman hau ezartzeko teknika edo bide ezberdinak erabiltzen dira, eta bide hauen guztien helburua aurrez aipatutako koherentzia erdiestea izango da. Hiru multzotan bana daitezke erlazioak:

- Igorpena eta osagarritasuna.


Igorpenari dagokionez, hau egin daiteke bai barne ordenamendutik nazioarteko ordenamendura, bai alderantziz.


Barne ordenamendutik nazioarteko ordenamendura egiten den igorpenaren bi adibide: Auziperatze Kriminaleko Legearen 539 eta 562 artikuluetan kontsul eta diplomatikoei egiten zaie erreferentzia, baina ez dira hauek definitzen, Nazioarteko Zuzenbideak zehaztuko dituelarik; 1985eko Botere Judizialaren Lege Organikoak (LOPJ/BJLO) 21. 2 artikuluan epaitegien eskuduntzak zehaztean Nazioarteko Zuzenbide Publikoari egiten zaio igorpena eskumen batzuen ezarpenari dagokionez (inmunitatearen inguruko supostuetan).


Nazioarteko Zuzenbidetik barne Zuzenbidera egiten den igorpenaren adibidea: Tratatua burutzeko faseetan eskudunak diren autoritateak finkatzeko arauak.


Osagarritasunari dagokionez, sistema hau oso ohizkoa da. Hau gertatzen da nazioarteko itun edo testuek hauen aplikazio eta garapena barne Zuzenbidearen esku uzten dutenean. Kasu horretan, Nazioarteko Zuzenbideak obligazioa ezartzen du eta barne ordenamenduak hura osatuko du egoki ikusten duen eran (gehienbat gai penalean ( Nazioarte mailan tipo penala zehaztu, eta Estatuek zehaztuko dituzte horiei dagozkien santzio penalak).

- Dependentzia


Dependentzia hau izango da barne-arau batena nazioarteko arau batekiko. Hau emango da nazioarte mailan arau permisibo bat existitzen denean. Arau horri esker Estatua ahalmendua dago egoera zehatz bat eraentzera. Adibidez, itsas-mugen kasuan, nazioarteko arauak horiek 200 kilometrotara luzatzeko ahalmena ematen du. Gero, barne-ordenamenduan aukeratzen da zer egin. Nazioarteko araua aldatuko balitz (100 kilometrotara murriztuz...), barne araua aldatu beharko litzateke (bestela, nazioarteko erantzukizuna sortuko litzateke).

- Mekanismo teknikoak


Ordenamendu juridikoaren globalitatea jarraitzen duen ikuspegi estruktural batetik, bi sistemen arteko harremanak koherentziaren ideian sustraitu behar dira. Honetarako, ezinbestekoak izango dira hainbat mekanismo tekniko (juridikoak).


Gai honek bi arazo planteatzen ditu. Alde batetik, nazioarteko arau bat barne ordenamenduan sartzeko premiazkoak diren prozedura teknikoak zehaztea (eraldaketa, argitarapena, edo inongo baldintzari gabe integratuko ote diren adieraztea). Bestetik, behin arau hori integraturik dagoela, ikusi beharko da Estatuaren sistema juridikoko iturrietan arau horrek hartzen duen maila, arauen arteko gatazkak nola konponduko diren, eta kontraesanik baldin badago nazioarteko arau honen indarra zein den zehaztu beharko da.

2. NAZIOARTEKO ARAUEN HARRERA BARRUKO ORDENAMENDUETAN

2.1. Ohiturazko arauak

Ohitura idatzigabeko Zuzenbidea dela kontutan hartuz, barne ordenamenduan duen integrazio edo harrera inongo egintza formalik gabe egiten da. Kasu hauetan, Estatuko ordena juridiko ezberdinek (botere exekutibo, judizial edo legegileak) postulatu orokor bat onartzen dute, eta honek presuntzio moduan funtzionatzen du: Nazioarteko Zuzenbide Orokorra, ohiturazko arauak barne, barne Zuzenbidean sartzen dela bere eraketatik aurrera, eta ondorioz epaile nazionalek aplikatu dezaketela.


Konstituzioak honen inguruan ez du ezer espreski jasotzen. Hala ere, isiltasun honek ez du besterik gabe kontrako jarrera bat suposatzen, eta kontutan izan behar da K 96.1 artikuluan erreferentzia espresua egiten zaiola Nazioarteko Zuzenbide Orokorrari, honen barne ohitura sartu daitekeelarik.


Oinarrizko postulatu hau jasotzen dela kontutan izanda, hurrengo pausua arauaren nondik norakoa zehaztea izango da, eta honekin batera bere eraginkortasunaren mugak. Honetarako, hiru gauza azpimarratu behar dira:

- Nazioarteko ohiturazko arauen integrazioa modu automatikoan gauzatzen da, inongo egintza espresuren beharrik gabe.

- Integrazio honek hedadura orokor bat du; printzipioz berdin da arau hori Konstituzioaren aurrekoa edo ondorengoa izatea.

- Ohitura eratzen den unetik aurrera integratzen da, Estatuaren consensus edo adostasuna gauzatzen den unetik aurrera. Hala ere, muga orokor bat hartu behar da kontutan: Espainian aplikagarri izateko, Espainiak arau horien eraketan eta adostasunean parte hartu behar izan du.


Jurisprudentziak orain artekoa baieztatzen du, eta gai hau Konstituzioan espreski jasotzen ez bada ere, sistemaren interpretazio logikoak aipatu dugun erantzuna ahalbidetzen du.

2.2. Arau konbentzionalak

Estatu barneko ordenamenduan arau konbentzionalen harrera egitea sinpleagoa da. Honetarako teknika ezberdinak erabiltzen dira, bi taldetan bana ditzakegunak: egintza legegile espresua behar dutenak, eta argitalpen soilarekin gauzatzen direnak. Hau bi xedapenetan arautzen da: K 96.1 artikulua, eta KZ 1.5 artikulua (1974an sartu zen Kode Zibilean, esanez Nazioarteko Tratatuak ez direla aplikazio zuzenekoak, eta ordenamenduaren parte izatera pasatuko direla BOEan argitaratzen direnean).


Espainiaren kasuan, Nazioarteko Tratatu bat aplikatu ahal izateko, ezinbesteko baldintza da argitalpena. Auzitegi Gorenaren 1989ko epai batean (AGE 1989/05/22) argi esaten da argitalpenarekin barne ordenamenduak galdaturiko formalidade guztiak betetzen direla.


Konstituzioak eta Kode Zibilak ez dute berdina esaten: Konstituzioak ofizialki argitaratzea eskatzen du, baina Kode Zibilak zehazki BOEan argitaratzea eskatzen du. Orduan, zein aplikatu beharko da? Nahiz eta Kode Zibilak BOEan argitaratzeko obligazioa ezarri, Konstituzioak jasotakoa kontutan izanik, aukerak zabalagoak direla ondorioztatu beharko da.


Beraz, BOEan argitaratzeaz gain, Espainiak Tratatuentzat dituen bilduma ofizialetan egin daiteke publikazioa, baita Kanpo Arazoetako Ministeritzak dituen bildumetan. Dena den, 1972ko Dekretuaren 34. artikuluaren arabera, posiblea izango da beste publikazio ofizialetan ere egitea.


Bigarren baldintza da Tratatuaren testua bere osotasunean argitaratzea, eta publikazioa jarraia izatea.

- Testuarekin doazen gainontzeko akordioak ere publikatu beharko dira: interpretazioa, testuari egindako garapenak, eta bestelako azalpenak

- Aldeanitzeko Tratatuetan, Espainiak egindako erreserbak, beste Estatuen erreserbei egindako eragozpen edo objekzioak, eta baita beste Estatuek ezarritako eragozpen edo erreserbak.

- Azkenean, publikatu behar da ere Tratatua indarrean sartu eta ondoren emandako egintza ezberdinak (zuzenketak...), 1972ko RD 32. artikuluaren arabera.


Hirugarren baldintzak argitarapena egiteko unea eta formari egiten dio erreferentzia:

- Unea: argitarapena izango da Espainia obligatua geratzen den unea (hala ere, desorekak gerta daitezke)

- Forma: publikazio edo argitarapen horrek kontutan hartu beharko du Espainiak bere burua obligatzeko erabili duen instrumentua. Hau da, aipatu beharko da atxekipena erabili duen, ...


Gorte Orokorrek baimena eman behar izan badute (Lege Organiko bidez...), lege hori ere argitaratu beharko da. Orokorrean, Tratatuaren inguruan Gorte Orokorrek baimendu behar dituzten kasuan, baimen hori azaltzen den edozein egintza argitaratu beharko da ere, hau da, argitarapena bere osotasun edo konplexutasun guztian egin behar da.

2.3. Hainbat nazioarteko organizazioen barne egintzak
- Nazioarteko erakundeak


Nazioarteko erakundeei dagokienez, normalean hauen eraketa-testuan oso oinarrizko ahalmena jasotzen da: betebeharreko edukia duten egintzak burutzekoa. Kontutan izan behar da hau askotan partikularrei ere zuzendua egongo dela, euren eskubide eta obligazioak ukituko dituztela.


Erakunde hauen egintzak ez dira automatikoki eraginkorrak, hauek Estatuetara zuzenduak daudelako, Estatuei ezartzen dizkiete obligazioak, eta gero Estatu horiek neurriak hartu beharko dituzte obligazio horiek bete daitezen (adibidez, Nazio Batuen Erakundeak ez dio gizabanakoari obligaziorik ezartzen).


Nazioarteko Erakunde hauen baitan arazoak sor daitezke: Segurtasun Kontseiluaren hainbat ebazpenen kasuan, konkurrentzia arazoak sortu dira barne ordenamenduarekin (adibidez, Jugoslabian krimenak zigortzeko eratutako nazioarteko auzitegia, eta berdin Rwandaren kasuan, 827 [1993] eta 955 [1994] ebazpenetan).

- Europar Komunitatea


Erakunde honen kasuan gertatzen dena ezberdina da. Europar Komunitateak onartutako egintza ezberdinak zuzenean aplikagarriak izango dira, eta argitarapenari dagokionez, ez da zertan BOE edo bestelako barne-publikazio ofizialetan argitaratu behar. Bestalde, erakunde honen ebazpenak askotan gizabanakoei zuzenean aplikagarri zaie. Honek zenbait ñabardura egitea eskatzen du:

* Egintzak obligaziozkoak dira: obligazio horiek batzuetan neurri legegileak eskatzen dituzte, baina berez zuzenean dira aplikagarriak, automatikoki integratzen direlako barne araudian.

* Ez da BOEan argitaratu beharrik, Europar buletin ofizialetan (DOCE) argitaratzearekin nahikoa da, eta bertan publikatua obligazioa eratzen du Europar biztanle guztientzako. Arrazoia: Espainiak bere subiranotasunaren zati bat eman diola Europar Batasunari. Beraz, ez da inolako harrera formalik behar.

3. NAZIOARTEKO ARAUEN HIERARKIA BARNE ORDENAMENDUAN

3.1. Alderdi orokorrak

Printzipioz, nazioarteko arau bat indarrean sartzen denean, sor daitezkeen arazo guztiak (eta harremanak ere) hierarkia araugilearen printzipioaren bitartez konponduko dira. Hala ere, askotan irtenbide ezberdinak egongo dira. Hauek aztertzeko, ohiturazko arauen eta arau konbentzionalen arteko banaketa egingo dugu:

- Ohiturazko arauak


Bi egoera ezberdin eman daitezke: nazioarteko arau hori jasotzen duen ordenamenduak (barne ordenamenduak) espreski edo inplizituki ohiturari erreferentzia egitea (Espainian "izaera orokorreko nazioarteko arauei" egiten zaie erreferentzia, eta beraz uler liteke inplizituki ohiturazko arauak ere barnebiltzen direla), edo erreferentziarik ez egotea. Praktikan ezberdintasun honek ez du efektu ezberdinik sortzen, hiru arrazoiengatik:

* Nazioarteko Ordenamenduaren lehentasuna barne ordenamenduarekiko. Honen barruan ez da inongo ezberdintasunik jasotzen.

* Koherentzia printzipioa zalantzan ez jartzea. Ez du zentzurik barne ordenamenduan ohiturari maila baxuagoa ematea.

* Estatuen erantzukizunari dagokionez, nazioarteko ohiturazko arau bati kontra egiteak erantzukizuna dakar

- Arau konbentzionalak

Arau konbentzionalen kasuan, barne ordenamenduan lau tratamendu ezberdin ematen dira, beti ere nazioarteko arauek lehentasun printzipioa mantenduz:

* Baliokidetasun printzipioa. Nazioarteko Zuzenbidea barne Zuzenbide bihurtzea, nazioarteko arauari barne arauaren maila bera arrezagutzea. Horretarako, Nazioarteko Tratatua lege bihurtzen da, eta hura jasotzeko erabili den instrumentuaren maila izango du. Adibidez, lege bezala jasotzen bada, lege maila izango du.

* Egokitzapen printzipioa. Epaileei dagokie barne arauen eta Nazioarteko Tratatu horren arteko kontraesanak konpontzea, bi ordenamenduak harmonizatuz.

* Eskuduntza printzipioa. Doktrinaren zati batentzat Tratatu bidez arautzen diren materiak Estatuaren alde bakarreko ekintza legegiletik kanpo geratzen dira. Behin nazioarteko mailan arau bat aurkitzen dugunean, hor materia erreserba bat aurkituko dugu, eta Estatuak ezingo du gai horretan araurik eman.

* Hierarkia araugilearen printzipioa. Honen bidez, Nazioarteko Tratatua bestelako barne mailako edozein arau bezala Estatuaren egiturazko edo oinarrizko printzipioen menpe geratuko da.

3.2. Zuzenbide Espainiarra
- Ohiturazko arauak

K 96.1 erreferentzia inplizitua egiten die ohiturazko nazioarteko arauei (izaera orokorreko nazioarteko arauak), eta inplizituki bada ere, hauei Tratatuek dituzten efektu berdinak ematen dizkio. Printzipioz, honek suposatzen du bai Tratatuak bai ohiturak lehentasun printzipio hori mantentzen dutela. Teorian, egin beharko den integrazioa berdina izango da, baina auzitegiek zenbait kasutan, nazioarteko ohiturak dakartzan froga arazoak direla-eta, ostean sortu den lege nazionala aplikatzeko joera izan dute, lehentasun printzipio hori urratuz.

- Arau konbentzionalak (Tratatuak)

* Harremana Konstituzioarekin. K 96.1 artikulutik printzipio garbia eratorri daiteke: Tratatuen supralegezkotasuna. Honek esan nahi du geroko lege lerruneko arau batek ezingo duela Nazioarteko Tratatua derogatu, aldatu edo eseki. Honekin batera, infrakonstituzionalitate printzipioa eratortzen da ere, hau da, Tratatuak Konstituzioaren menpe geratzen direla. Hau hiru xedapenetan ikus daiteke:

+ K 95.1 ( Tratatu bat ospatzerakoan, Tratatu horrek Konstituzioaren kontra xedapenen bat izango balu, Konstituzioa erreformatu beharko litzateke aurretik; hau da, ezin da Konstituzioaren aurkako Tratatua onartu.

+ K 161.1.a ( Auzitegi Konstituzionala izango da lege nahiz lege lerruna duten arauak kontrolatzeko eskuduna, horien artean Nazioarteko Tratatua.

+ AKLO/LOTC 27.2 (2/1979 LO) ( Nazioarteko Tratatuak, Konstituzionalitate kontrolari dagokionez, lege mailako arautzat hartu beharko dira.

* Harremana lege mailako arauekin. Tratatua eta legeen arteko harremanei dagokienez, harreman hau ez dago aurrekoa bezain garbi. Konstituzio aurreko legedian, supralegalitatea garbi zegoen, ulertzen zen Espainiak onartutako Tratatuak lege horien gainetik zeudela. Baina 1978ko Konstituziotik aurrera, ez Konstituzioan ez KZ 1.5 artikuluetan ez zaio aipamenik egiten Nazioarteko Tratatuak izango duen lerrunari. Honen ondorioz, doktrinaren baitan interpretazio ugari azaldu dira.


Gehiengoak defendatzen du hierarkia printzipioaren aplikazioa. Hauen ustez, K 96.1 artikuluan arazoa formalki arautzen ez badu ere, materialki egiten du. Hau da, espreski jasotzen da legeak ezingo duela Tratatua derogatu, eta beraz Tratatua gorago dago. Ondorio hau defendatu dute Auzitegi Konstituzionalak zein Auzitegi Gorenak.


Doktrinaren beste zati batek defendatzen du eskuduntza printzipioa dela aplikagarri. Ondorio honetara iristen dira ulertuz Nazioarteko Tratatu batek eraentzen duen materia debekatua zaiola legeari.

4. NAZIOARTEKO ARAUEN EXEKUZIOA ORDENAMENDU JURIDIKO ESPAINIARREAN

4.1. Alderdi orokorrak

Nazioarteko arauak barne arauengandik ezberdintzen dira, bai eratzean, bai aplikatzean. Orokorrean, nazioarteko arauen aplikazioa Estatuari ezartzen zaion obligazioa da, hau da, Estatuak bermatu behar du obligazio hori, bestela nazioarteko erantzukizuna izango du. Arau hauen exekuzioari buruz hitz egitean, hiru aspektu hartuko ditugu kontutan:

- Arauak idatziak eta idatzigabeak izanik, hauek bi eredu araugile ezberdinetan arautuko dira.

* Eduki orokorreko obligazioak dituztenak, Estatuen arteko harremanak ukitzen dituztenak; hauek goi organo estatalek bete beharko dituzte.

* Zuzenean partikularren eskubide eta obligazioak ukitzen dituztenak; hauen exekuzioa Estatuko organo eta autoritate guztiek egin beharko dute.

- Exekuzioari zuzenean begiratuta, nazioarteko arauen aplikazioa bi multzotan banatu daiteke:

* Self executing nazioarteko arauak. Arau hauek zuzenean exekutatu ahal izango dira, ez da inongo egintza legegile gehigarririk beharko, mandatu zuzenak direlako, gizabanakoei eskubide eta obligazioak ematen dizkietenak.

* Self executing ez diren arauak. Egintza legegile edo erregelamentario bat galdatzen dute. Beraz, barne arau bat eskatzen dute osagarri bezala.

- Zuzenbide Komunitarioari aplikagarri zaio. Printzipioz, arau komunitarioak zuzenean aplikagarri badira ere, zenbait arau konkretuek neurri legegileak eskatuko dituzte. Honekin batera, kontutan hartu beharko da Estatuaren egitura (egitura konplexua, federala, zentralizatua, eskuduntza banaketa...).

4.2. Zuzenbide Espainiarra

K 97 artikuluak exekuzioaren eskuduntza Gobernuari esleitzen dio. Beraz, berari dagokio Nazioarteko Tratatuen exekuzio administratiboa. Garapen legegilea eskatzen duten Tratatuen kasuan, Gobernuak lege proiektua bidaliko du Gorte Orokorretara.


K 93 artikuluaren arabera, bai Gobernuak bai Gorte Orokorrek, kasuaren arabera, Tratatua edo nazioarteko erakundeek emandako ebazpenen exekuzioa bermatu behar dute.


Bi arau orokor hauekin batera, badago beste atal garrantzitsu bat: Autonomia Estatutuek jasotzen dutena (K 149 artikuluarekin lotuta). Kasu hauetan, bi egoera bereiztea komeni da:

- Tratatua ez bada self executing, Autonomia Estatutuetan jasotako klausulak hiru intentsitate ezberdinetan banatu ditzakegu:

* Exekuzioa lege nahiz erregelamendu bidez onartzen dutenak (kasu hau da Gernikako Estatutuaren 20.3 artikulukoa).

* Exekuzioa soilik erregelamendu bidez onartzen dutenak (Aragoako Estatutuaren 40.2)

* Exekuzioaren eskuduntza maila administratibo batera mugatzen dutenak (Asturiaseko Estatutuaren 12.b artikulua).

- Tratatua self executing bada, Erkidego Autonomoei soilik egikaritza administratibo eta exekutiboa dagokie


Erkidego Autonomoen partehartze honek bi arazo ekar ditzake: nazioartekoa, eta konstituzionala. Gerta daiteke Autonomia Erkidego batek (edo gehiagok) nazioarteko arau bat ez garatzea edo ez exekutatzea; kasu horietan, nazioarteko mailan ez kunplitzearen arduraduna eta erantzulea Estatua izango da, erkidego autonomoek subjektibitaterik ez dutelako nazioarteko eremuan. Eztabaida ugari sortu dira honen inguruan: ba al dago eremu konstituzionalean irtenbiderik?

- Zuzenbide Estatalaren aplikazioa ordezkoa ulertzea. K 149.3 artikuluaren arabera, Estatuko Zuzenbidea Erkidego Autonomoenaren ordezkoa izango da, beti ere eskuduntza Erkidego Autonomoarena bada.

- Harmonizazio lege bat erabiltzea (K 150.3)

- K 155.1 artikuluko espedientea. Estatuak senatuaren bitartez obligazioaren betetzea eskatzea; eskatu ondoren erkidego autonomoak bete gabe jarraitzen badu, senatuak berak beteko du eskuduntza hori.


Europar Komunitatearen inguruan aipamena: Auzitegi Konstituzionalak 1988ko epaian adierazi du Zuzenbide Komunitarioak eta honen Zuzenbidearen integrazioak ez dituela Estatu edo Erkidego Autonomoen arteko harremanak ukitzen (AKE/STC 252/1988). Estatuak eskuduntza esklusiboa du nazioarteko harremanetan, eta erkidego autonomoek exekuzioa aurrera eraman ahal izango dute, Konstituzioan eta Autonomia Estatutuetan jasotakoa aplikatuz.

